
Уладзімір Стальмашонак 

 

МАЕ ЎСПАМІНЫ ПРА РЫГОРА ШЫРМУ 

 

Адразу хачу выказаць падзяку кафедры тэорыі літаратуры БДУ, якую 

ўзначальвае прафесар Вячаслаў Пятровіч Рагойша, за арганізацыю і 

правядзенне Шырмаўскіх чытанняў. Рыгор Раманавіч Шырма, несумненна, 

варты не толькі таго, каб яго іменем называлася створаная ім Дзяржаўная 

харавая капэла, але і таго, каб яму прысвячаліся прэстыжныя навуковыя 

канферэнцыі, якія праходзяць у сценах вядучай навучальнай установы нашай 

дзяржавы. 

Дзякую і за запрашэнне падзяліцца сваімі ўспамінамі пра Рыгора 

Раманавіча. Раскажу, што помніцца. 

Неўзабаве пасля заканчэння Інстытута жывапісу, скульптуры і 

архітэктуры імя І. Рэпіна ў Ленінградзе (1957) і прыезду ў Мінск я пачуў 

славуты хор Р. Шырмы і прачытаў тэксты беларускіх народных песень, 

сабраных Рыгорам Раманавічам у час шматлікіх паездак па Беларусі. 

Вывучэнне фальклору здаўна вабіла і мяне, таму цікавасць да асобы 

кіраўніка капелы была невыпадковай. Я задумаў напісаць партрэт музыкі і 

напрасіўся да яго ў госці. 

Рыгор Раманавіч сустрэў мяне ў хатняй кашулі, быў ветлівы гаварыў, 

іграў на раялі і нават спяваў. А я маляваў яго невысокую вузкаплечую 

постаць, ягоны добразычлівы твар, асобна – бровы, вусы і бародку. Фон 

вырашыў зрабіць светлым, як адбелены лён ручнікоў з тканым арнаментам, 

у які ўплецены радкі з вядомых беларускіх песень і ноты на нотным стане. 

Камертон, які закладзены за слуцкі пояс, паказвае на прафесію выдатнага 

кіраўніка беларускай харавой капэлы, узнагароджанага за свае заслугі 

ордэнам Леніна. 

Пазней я прысутнічаў на ўрачыстасці ў Доме літаратараў з нагоды 

атрымання Рыгорам Раманавічам Зоркі Героя Сацыялістычнай Працы. 

Павіншаваўшы і пацалаваўшы яго, ціха спытаў: «Ці прымаляваць гэтую 

Зорку да ордэна на партрэце?» На што ён гэтак жа ціха адказаў: «Не 

трэба». 

Лёс партрэта Р. Шырмы быў нялёгкім. Выставачны камітэт, без 

дазволу якога раней ніводная праца не магла экспанавацца, тройчы тайным 

галасаваннем прымаў партрэт, але міністр культуры Мінковіч і некаторыя 

мастакі (Я. Зайцаў, напрыклад) тройчы патрабавалі перагаласавання. Яны 

лічылі, што артыста нельга было паказваць вузкаплечым (на сцэне 

Р. Шырма звычайна выступаў у пінжаку з расшыранымі плечыкамі). Спрэчкі 

вяліся нават у дзень вернісажу. За паўгадзіны да адкрыцця выставы 

партрэт паказалі Р. Шырму, каб ён сказаў сваё вырашальнае слова. Рыгор 

Раманавіч паглядзеў, памаўчаў і сказаў: «Хай вісіць». 

Партрэт быў прадстаўлены гледачу ў 1968 г., а потым набыты 

Дзяржаўным мастацкім музеем БССР. З таго часу ён неаднаразова 

экспанаваўся ў розных гарадах і краінах. У 2004 г. разам з партрэтам 



Максіма Гарэцкага ён быў адпраўлены на выстаўку ў Маскву і ўвайшоў у 

каталог «Шэдэўры Нацыянальнага мастацкага музея Рэспублікі Беларусь у 

Дзяржаўнай Траццякоўскай галерэі». 

З Рыгорам Раманавічам мы былі ў цёплых сяброўскіх адносінах. 

Аднойчы ён расказаў, што на прыёме ў П. М. Машэрава ў ЦК КПБ яму 

давялося абараняць Уладзіміра Мулявіна ад нападак мастака А. Шыбнёва, 

які лічыў, што рускі музыкант не павінен выконваць беларускія песні. 

«Паболей бы такіх рускіх», – сказаў тады Шырма. 

Рыгор Раманавіч быў добрым і сціплым чалавекам. Я бачыў яго за 

кулісамі кансерваторыі, калі ён слухаў музыку, падпёршы шчаку рукой. Я 

тады зрабіў малюнак з натуры, які, на жаль, не захаваўся. Але ёсць 

фотаздымак 1970-х гг., на якім паказана ідэалагічная нарада ў Дзяржаўным 

тэатры оперы і балета БССР. Мне, які быў тады старшынёй Саюза 

мастакоў БССР, пашчасціла сядзець побач з Рыгорам Раманавічам у 

прэзідыуме. 
 


